
Chasteté.


LA Chaſteté n’eſt pas dépeinte icy ſans ſujet, veſtuë
de blanc, en action de marcher, la teſte voilée,
tenant vn Sceptre d’vne main, & de l’autre
deux Tourterelles. Toutes ces choſes enſemble
ſignifiẽt, Que la Perſonne chaſte doit eſtre nette
de toute ordure, ennemie de l’oiſiueté, eſloignée des objets
qui la peuuent faire pecher, & maiſtreſſe abſoluë de ſes
paſſions.




Clemence.


ELle eſt icy tirée d’vne Medaille de l’Empereur Seuere,
ſous la figure d’vne Femme courageuſe aſſiſe
ſur vn Lion, tenant vne Lance d’vne main, & de
l’autre vn Dard. Le Lion chez les Naturaliſtes eſt
vn ſymbole de cette Vertu, pource qu’il ſe contente d’abbatre
à ſes pieds ceux qui luy ont voulu nuire ; & le meſme nous eſt
declaré par la Lance & par le Dard, Armes qu’on n’employe
iamais contre ceux qui ont merité d’eſtre chaſtiez pour quelque
faute commiſe. 




Commandement svr soy-mesme.


COmme le Lion eſt le plus redoutable de tous les 
animaux, de meſme la Paſſion qu’il repreſente,
eſtant le plus dangereux Ennemy de l’homme, il
doit comme vn Hercule, faire toute ſorte d’efforts
pour vaincre ce Monſtre. Ce qui ne luy ſemblera pas impoſſible,
s’il conſidere que les Lions meſme peuuent eſtre domptez,
ainſi qu’il eſt donné à conneſtre par cét Embleme.

